
“Maar julle sal krag ontvang wanneer die Heilige Gees oor julle kom, en julle sal my getuies wees in Jerusalem sowel as in die hele Judea en in Samaria en tot in die uithoeke van die wêreld.” Handelinge 1:8

In hierdie uitgawe neem ons kortliks kennis van die verskillende Uitreik aktiwiteite wat in en deur die gemeente plaasvind.  Aan die einde van hierdie uitgawe van “Oesnuus” word meer volledig aandag gegee aan die terugvoer van Pierre van Vuuren van Slowakye nadat hy Oekraïne onlangs besoek het.

GETUIENIS IN JERUSALEM (GETUIES IN PLAASLIKE GEMEENSKAP)

Met dankbaarheid teenoor almal wat betrokke is, word genoem dat die volgende aksies en projekte volstoom in en deur die gemeente plaasvind:

1. Naaldwerkklasse – gaan voort met ’n mooi aantal persone betrokke by opleiding en Bybelstudie.
2. Aksie Olyftak – vind elke tweede Dinsdag van die maand plaas en daar word gepoog om dienste aan mense met behoefte daartoe in die gemeenskap te verskaf.
3. Nood spens – produkte word gereeld ontvang vir kospakkies wat aan mense in nood voorsien word.
4. Opruim projek – veral jong vroue is betrokke en lewer ’n groot bydrae tot die skoonmaak van Langenhovenpark woongebied.
5. Sotho klasse deur ds. Riaan Stander – 5 persone is tans betrokke by die aanleer van die taal.

1. ENGO
· Die gemeente het gedurende Pinkster vanjaar weer die KOUE NAG PROJEK van ENGO ondersteun. Komberse, klerasie, skoonmaakmiddels, toiletware en nie-bederfbare produkte is ingesamel. Op die foto is Pieter Miles van die gemeente saam met die dames wat die skenking met dankbaarheid in ontvangs geneem het. 
· Die bekende jaarlikse “Penne projek” sal weer vanjaar deur ENGO Gesinsorg aangebied en in die gemeente georganiseer word onder leiding van Pieter Miles.

2. Voedingsprojek (Böhmer-Skool)
Lidmate van die gemeente wat betrokke is by hierdie uitreik aksie kry van tyd tot tyd geleentheid om vir ŉ week tydens skoolpouses toebroodjies en vrugte aan leerders uit te deel. 

3. Jeugsorgsentrums 
· Huis Amor – aandag word verleen aan die fisiese sowel as die geestelike versorging van die meisies in Huis Amor.
· Huis van Omgee – R150 000.00 is met die hulp van ENGO spandeer vir die opgradering van Huis Omgee. Dit gaan goed met die kinders in “Huis van Omgee”.

4. Suid-Vrystaat Geestes Gesondheid. 
Goeie kontak bestaan met die Direkteur, Elbie Van Rooyen. 
Die Taxi-fonds van waaruit hulp verleen word ten opsigte van vervoer aan persone om mediese hulp in Bloemfontein te ontvang, gaan voort met ondersteuning.

5. Manne Omgee groep 
Hierdie groep manne van die gemeente het met 'n uitreik aksie begin wat by wyse 
van 'n broodjie-projek by die Langenhovenpark Kliniek baie mense bereik.

6. Huis Nederig 
’n Omgeegroep van die gemeente is betrokke by die inwoners van Huis Nederig en poog om deur middel van projekte en besoeke behoeftes by die inwoners van Huis Nederig aan te spreek.

7. Torings van Hoop
Buiten die finansiële ondersteuning van die werksaamhede en bediening van “Torings van Hoop”, is ds. Gerhard Meyer as leraar van die gemeente Langenhovenpark ook betrokke by “Torings van Hoop”.


GETUIENIS IN AFRIKA (Samaria)

1. DEGNOS (Diens en Getuienis in die Noordoos streek van Namibië)

Uit Namibië vertel Andries Gous kortliks die volgende:
· Omatako “deur tot deur” evangelisasie
Ds. Jafet Moyo rapporteer met groot blydskap dat die Here hulle vooruitgegaan het en dat hulle evangelisasie veldtog baie goed afgeloop het.

Ds. Isak Chameia vertel dat hulle onlangs ‘n evangelisasie groep ontvang het wat met die kinders kom werk het en die kerk was vol kinders! Andries Gous sê dit word vir hom al duideliker dat die Here met die kinders van Boesmanland werk!
· Tsintsabis se water situasie
Die Boorgat pomp op Tsintsabis is gesteel wat groot uitdagings gebring het. Hierdie nood moet nog aangespreek word. 

Die Degnos Beheerraad het besluit dat daar voortgegaan word met die Scholar Assist Program al is daar tans nog nie naastenby genoeg befondsing verseker om die kinders se toekomstige studies te verseker nie. Ons glo die Here sal ook hierin leiding gee.

Foto: Ds. Dirk de Vos gee klas op Mariental – opleiding van geestelike leiers

2. Botswana

[image: C:\Users\Fanus\Downloads\IMG-20230819-WA0007.jpg]Ds. TC du Toit, betrokke by die Woordbediening in Botswana, vertel oor die jaarlikse konferensie waar Dr. Frans Hancke vir die 8ste keer opgetree het as fasiliteerder van die Tsabong Missional Conference. Hierdie konferensie het te Tsabong op die 12de Augustus 2023 plaasgevind. Die tema van die konferensie was “What on earth are you doing on earth?”
Daar is nagedink en gepraat oor:
Waarom het God toegelaat dat jy gebore word – net om asem te haal, te werk, eet en te slaap?
Bestaan jy net sonder duidelikheid oor die doel van jou bestaan, die rigting van jou lewe of enige drome ten opsigte van die toekoms?
Konferensiegangers is gewys op die woorde van Helen Keller (1880 – 1968):
“The only thing worse than being blind, is having sight but no vision”


GETUIENIS TOT IN DIE VERSTE UITHOEKE VAN DIE AARDE

1. Gerrie en Arlene Coetzee – Wêreld sending

Gerrie en Arlene is betrokke by opleiding van gelowiges om uitgeplaas te word vir sending en evangelisasie werk. Hulle versoek voorbidding, veral t.o.v. die volgende sake: Dat die studente/kursusgangers die Heilige Gees se werking sal ervaar; dat hulle as mentors ook die Heilige Gees se leiding sal volg in gesprekke met studente; voorbidding vir al ETHNOS se verskillende bedieninge in George en verder; vir al die aanbieders van opleiding.

2. Indië – Brother Sam

Vanuit Indië word vertel dat
· Vakansie Bybelskool (VBS) klasse gedurende Mei 2023 aangebied is;
· Die Gradeplegtigheid van die Nehemia Bybel Kollege het op 3 Junie 2023 plaasgevind;
· Op 5 Junie 2023 het die akademiese klasse vir die 2023,24 Nehemia Bybel Kollege en St Paul Matrikulasie Skool begin;
· ’n Vyf minute boodskap in Engels, Hindi, Tamil en Telugu word elke oggend om 5 uur vrygestel.


3. Geopende Deure

Die bediening van die evangelie van Jesus Christus geskied deur middel van Geopende Deure in die mees vervolgde lande en gebiede in die wêreld. Jozua is die kontakpersoon en kan gekontak word vir enige inligting wat benodig word of ondersteuning wat iemand wil gee. Geopende Deure het die gebedsondersteuning van die gemeente altyd nodig!


4. Slowakye – Bybelvertaling
Pierre van Vuuren van Slowakye, wat ondersteuning vanaf die gemeente ontvang en in hoofsaak by Bybelvertaling betrokke is, vertel as volg.  “Hoogtepunte is die goeie vordering wat die vertalingsprojekte in Serwië en Kroasië maak, opleiding van konsultante in Etiopië, en ‘n nuwe projek in Albanië”.  

Pierre het onlangs uit die oorlog getuisterde Oekraine teruggekeer en ons plaas sy terugvoer volledig.  Hy vertel: “Ek het teruggekeer uit Kiëv, waarheen ek en Slavo Krupa afgevaardig is deur ons kerk.  
 
Cirkev Bratska Hermanovce het ‘n jarelange verbintenis met First Evangelical Free Church van Rockford, Illinois. (First Free, soos wat ons dit noem, het Lisa destyds uitgestuur, en ek het ook intussen lid geword.) First Free het ook ‘n lang verbintenis met ‘n First Baptist in Brovary, ‘n stad net oos van Kiëv. Om die rede het ons leierskap besluit om First Baptist by te staan en met die doel het ons op ‘n feitesending na Brovary gegaan.  
 
Op pad het ons in Rivne aangegaan by die Christelike organisasie Nadej Ľuďom, waar ons baie vriendelik ontvang is en deur pastore Anatoliy en Vitaliy rondgewys is. Hulle het ‘n baie uitgebreide bediening met sendelinge in hulle buurlande en selfs in die ooste van Rusland, ‘n Christelike skool, ‘n kampterrein, ens. Hulle doen ook hulpverlening en het met die eerste maande van die oorlog ‘n omset van sowat 100 nuwe vlugtelinge per dag hanteer. Sowat 150  is op hulle kampterrein gehuisves en op die oomblik is daar 50. Rivne is egter net baie lig deur die oorlog geraak—as mens missielaanvalle op vier teikens so kan noem. Nogtans is niemand onaangeraak deur die oorlog nie en hulle het net ons blote besoek baie waardeer. 
 
Die reis na Brovary, 850 km van Slowakye af, het ons sowat 14 ure in totaal geneem. Hoewel daar hier en daar padblokkades is, en daar op plekke in Kiëv nog oorblyfsels van tenkbarrikades langs die paaie is, is daar in die weste van die land ‘n baie kleiner militêre teenwoordigheid as wat mens sou verwag—ons neem aan dat die grootste deel van die militêre mag op front gekonsentreer word. In die westelike deel gaan die lewe op die oog af baie normaal voort. As mens oorlogskade wil sien, sou jy daarvoor moes gaan soek, maar hoewel ons naby Bucha verby is, het ons besluit om nie af te draai net om na die skade te gaan kyk nie. Mense steur hulle nie meer aan die sirenes wat teen missielaanvalle waarsku nie—ons gashere het ons aangeraai om net te bid en verder te slaap as dit sou gebeur. 
 
In Brovary is ons hartlik deur Artem en Pavel ontvang. Pavel se vrou met hulle klein kindertjies is in die VSA, sy ouers in Duitsland. Artem vertel hoe hulle kort na die uitbreek van die oorlog per motor gevlug het, aangesien die Russe op die snelweg van Chernihiv (sowat 70 km daarvandaan) aan die opruk was met tenks. Die Russiese magte is eindelik net 7 km noord van Brovary gestuit, en in ‘n vuurgeveg is een van hulle lidmate se huis verwoes. Tydens Artem se vlug met sy gesin vertel hy dat hulle naby die Hostomel lughawe toe besluit om tussen soldate wat aan beide kante van die pad lê het deur te ry, denkende dat dit hulle eie mense is. Eers later besef hulle toe dat dit Russiese soldate was wat besig was om die lugmagbasis daar aan te val, omdat hulle gestreepte swart-en-oranje kentekens gedra het. So het die Here hulle beskerm.  
 
First Baptist in Brovary het sowat een derde van hulle lidmate oor, die res het gevlug. Oorwegend ouer mense het oorgebly. Hulle is besig om aktief uit te reik na hulle gemeenskap, na oorlogsweduwees en vlugtelinge, en doen ook hulpverlening in die ooste—op hierdie stadium spesifiek aan die Kherson-area wat deur die vloedwaters van die vernietigde dam in die Dnieper geraak is. Ons kon hulle mooi kerk sien, wat nou half-leeg is op Sondae, maar waar die oorblywende lidmate gereeld bidure en ander dienste hou. 
 
Oekraine is ‘n moderne land met moderne paaie, winkelsentrums, ens., en na ons besoek het ons tot die slotsom gekom dat hulle nie so ‘n groot behoefte het vir materiële hulpverlening nie, maar dat ons hulle wel op ander wyses kan bystaan en bemoedig. Beide in Brovary en Rivne het hulle ons besoek onder hierdie omstandighede baie waardeer en dit is duidelik dat hulle daardeur bemoedig is—terwyl ons net soveel bemoedig is deur hulle standvastigheid en bereidheid om te dien onder die huidige omstandighede.  
 
Voor ons vertrek het mense ons gevra of ons nie bang was om te gaan nie. Wat van die vuurpyle? My antwoord was dat mens in die weste van die land statisties gesproke ‘n groter kans sou hê om in ‘n motorongeluk betrokke te raak. Op pad terug het dit toe gebeur dat ‘n motor reg voor ons teen hoë spoed ‘n seun op ‘n motorfiets getref en baie ernstig beseer het. En net voor ons vertrek hier van Slowakye af moes ons ‘n kerklidmaat bystaan wie se broer skielik die oggend aan beroerte in sy arms gesterf het. Dit het my net weer laat besef dat niemand van ons is vry van gevaar nie, die dood kan enigeen van ons enige tyd neem. Nogtans, soos wat die hare op ons hoofde getel is en daar nie ‘n mossie val sonder die wete van ons hemelse Vader nie, so ons ons veilig in Sy hande—of dan in die lewe of in die dood. Die beste plek om mens te bevind is in die middelpunt van Sy wil, want ons is soos die groen gas en blomme van die veld, wat vandag hier is en môre verwelk”.  
 

Die gemeente word gevra om al hierdie Uitreik aksies van die gemeente en almal wat daarby betrokke is, in ons gebede te dra.  U ondersteuning help om die evangelie van Jesus Christus tot in die uithoeke van die wêreld te neem!

